Алғыс айту күні

2020 жылғы 27 ақпан                                                                   Нұр-Сұлтан қ.

Қазақстан халқы Ассамблеясының Мәжілістегі депутаттық тобының мүшелері елордадағы Достық үйінде өткен қазақстандықтардың мейірім және достық мерекесіне қатысты. 

Алғыс айту күні – ел дамуының қазіргі заманғы кезеңінде қалыптасқан, ортақ тарих негізінде бірлікті, қазақстандық бірегейлікті нығайту және дамыту мерекесі болып табылады. Достық үйінде қолданбалы өнер және ұлттық тағамдар жәрмеңкесі, «Аналар аманаты» көрмесі, сондай-ақ қайырымдылық акциясы өткізілді. Іс-шараға Қазақстан халқы Ассамблеясы Төрағасының орынбасары - ҚР Президенті Әкімшілігі Қазақстан халқы Ассамблеясы Хатшылығының меңгерушісі Ж. Түймебаев, Нұр-Сұлтан қаласы әкімінің орынбасары Б.Мәкен, Қазақстан халқы Ассамблеясының Мәжілістегі депутаттық тобының жетекшісі С.Абдрахманов, Қазақстан Республикасындағы шетел елшіліктерінің өкілдері, Қазақстан Республикасы Парламенті Мәжілісінің депутаттары, бірқатар мемлекеттік органдардың қызметкерлері, Қазақстан халқы Ассамблеясының мүшелері, қоғам қайраткерлері, ғылым және шығармашылық зиялы қауым өкілдері, елордалық ҚХА жастары мен қала тұрғындары қатысты.

Биыл Қазақстан халқы Ассамблеясына 25 жыл толады. Жиында осы мерзімде ауқымды жұмыстар атқарылып, елдің бірлігі мен ынтымағын одан әрі дамытуға негіз қаланғаны туралы айтылды. Қазақстанда халық тамырын байланыстыратын және біріктіретін ұлттық кодтың адамгершілік императиві ретінде алғыс ерекше мәнге ие болды. Бүгінде барлық этностардың өкілдері еліміздің игілігі үшін экономиканың барлық салаларында табысты еңбек етіп жатыр. Отанымыздың бейбітшілігі мен келісімін нығайтуда, халықтар арасындағы мызғымас достықтың көпірін салуда. Қазақстан этностарының өзара түсіністігі мен жемісті өзара іс-қимылының көрнекі үлгісі ғылым, мәдениет, әдебиет және өнер, спорт салалары болып табылады. Бүгінгі күнге дейін Қазақстан халқының тығыз мәдени байланыстары өз нәтижелерін беруде, делінді. 

Елордамыздағы Достық үйі бүгінде халықаралық дәрежеде танылды. Өткен жылы осы жерден ашылған «Мәміле» қазақ тілі клубы арқылы өз еркімен қатысушы әрбір ұлтқа қазақ тілін ауызша және жазбаша меңгеруге қатысты арнайы сабақтар ұйымдастырылуда. Алғыс айту күніне орай осы ғимаратта арнайы ұйымдастырылған дөңгелек үстел барысында құқық қорғау органдарының қызметкерлері, жастар ұйымдарының өкілдері сөз сөйледі. Олардың қатарында – елордалық «ТАҢ» татар-башқұрт этномәдени бірлестігінің төрағасы С.Садыков, «Жас сарбаз» әскери-патриоттық қозғалысының жетекшісі А.Налшыбеков, Қарағанды қаласы «Психикалық  дамуы тежелген балаларға арналған мектеп-интернат» КММ директоры Г.Ахметова және тағы да басқа қатысушылар болды. Шығып сөйлеушілер қоғамда бейбітшілік пен келісім ісінде өздерінің жетістіктері мен табыстары туралы ой бөлісті. 
Нұр-Сұлтан қаласы «Радима» беларусь этномәдени орталығының төрағасы, композитор Д.Останкович Алғыс айту күніне арнап «Благодарю тебя, мой Казахстан!» әнінің тұсауын кесті. Биыл еліміз үшін атаулы жыл болғандықтан, этномәдени бірлестік атынан өз үлесімізді қосуды жөн көрдік деп, ол Қазақстан халқы Ассамблеясының 25 жылдығы мен Алғыс айту күніне орай жеке шығармашылығындағы әнді орындау құрмет екенін атап өтті. 
Нұр-Сұлтан қаласы ҚХА Хатшылығының ақпараты бойынша, елордалық ҚХА мүшелері қайырымдылық акциясынан және Достық үйі ғимаратының әр бұрышында қойылған арнайы жәшіктерден түскен барлық қаражатты шұғыл ота жасауды қажет ететін отбасыларға табыстады.

